enpresa-ekonomia
batxilergoko 2.maila

Enpresa eta enpresaria
Enpresak eragile ekonomikoak[footnoteRef:1]dira, behar eta nahiak asetzeko kontsumitzen ditugun ondasun eta zerbitzu guztiak sortzen dituztenak; ekoizpen-faktoreaz[footnoteRef:2] baliatuz, enpresa da ondasun edota zerbitzuak eskaini eta saltzen dituena. [1:  Kontsumitzaileak, enpresak eta sektore publikoa.]  [2:  Natura-baliabideak, lana eta kapitala.] 

Enpresaren ustiapen-zikloa:


Enpresa guztien ustiapen-zikloaren iraupena ez da berdina; ekoizten ez duen enpresaren (fruta eta barazkiak saltzen dituen denda, adibidez) ustiapen-zikloa laburra izango da, baina ontziola batena, aldiz, oso luzea. Enpresak ez du dirurik lortzen bezeroei kobratu arte; kobratzen ez duen bitartean, enpresek dituzten gastuei aurre egin behar dietenez, hainbat finantzaketa-iturri behar dituzte, eta eskaintzen dutena saltzeko, aldiz, marketina. 
Enpresa: irabaziak lortzeko helburuarekin, ekoizpen-, marketin- eta finantzaketa-faktoreez baliatuz, merkatura bideratuak dauden ondasun eta zerbitzuak ekoizten dituen erakundea da.
Hori guztia koordinatu eta kudeatzen duena enpresaburua da; gaur egun pertsona talde bat da eta ez pertsona bakar bat.
Enpresaburua edo enpresaburu taldea: ahalik eta irabazi[footnoteRef:3] gehien lortzeko, ekoizpen-faktoreak konbinatu, finantzaketa-iturriak aukeratu, eta marketin-estrategia koordinatzen duen pertsona multzoa da. [3:  Saldutakoa kobratu eta kostuak ordaindu ondoren, enpresari geratzen zaion dirua.] 

Enpresaburuen bilakaera:
Lehen enpresaburuak merkatariak izan ziren;  industrializazioaren hasieran, enpresaburu industrialariak azaldu ziren; orduan, enpresaburu eta kapitalista (enpresaren jabea)  kontzeptuek bat egiten zuten. Industrializazioa aurrera zihoan heinean, enpresak handiagoak bihurtu ziren eta horiek abian jartzeko behar zen kapitala ere bai; horrela, enpresaren jabea (kapitalista) eta helburuak lortzeko behar zen kudeaketa aurrera eramaten zuena (enpresaburua) bereizi egin ziren.
Historian zehar hainbat autorek enpresaburuen ezaugarri zenbait nabarmendu dituzte; hemen azpimarratuko ditugu batzuk:
· Schumpeter-en enpresaburu berritzailea: enpresaburuak oraindik esplotatu gabe dagoen ideia berri bat aurkitu behar du negozio-aukera izateko; lehiarik ez duen bitartean, irabaziak izango ditu.
· Knight-en arrisku-enpresaburua: enpresaburua definitzen duena  ziurgabetasun-egoeran erabakiak hartzeko duen ahalmena da; irabazia arriskuaren ordaina da.


Enpresen sailkapena:

	IRIZPIDEA
	IZENA

	Tamaina
	Mikroenpresa: 10 langile baino gutxiago dituena.

	
	Txikia: 50 langile baino gutxiago dituena.

	
	Ertaina:  50 langiletik 250 bitartean dituena.

	
	Handia:  250 langile baino gehiago dituena.

	Jarduera
	Lehenengo sektorea: natura-baliabideekin lotura duten jarduerak (nekazaritza, abeltzaintza, arrantza,  basogintza…).

	
	Bigarren sektorea: lehengaiak produktu bukatuetan  eraldatzen dituztenak.

	
	Hirugarren sektorea: merkataritza- eta zerbitzu-arloetan dihardutenak.

	Lan-eremua
	Bertakoa: herrian bakarrik diharduena.

	
	Eskualdekoa: eskualde-eremuan bakarrik diharduena.

	
	Nazionala: herrialde batean diharduena.

	
	Multinazionala: herrialde batean baino gehiagotan diharduena.

	Jabetasuna
	Pribatua: kapital pribatua duena.

	
	Publikoa: kapitala erakunde publikoren batena duena.

	
	Mistoa: kapital publikoa eta pribatua duen enpresa.

	Forma juridikoa
(merkataritza-erregistroan inskribatu behar dute) 
	Banakako enpresa: enpresa pertsona fisiko bakar batena dena, eta ez dago ezberdintasunik enpresaren ondarearen eta enpresaburuaren ondare pertsonalaren artean.  
	Ikusi beheko azalpena

	
	Sozietateak
	Pertsonalista
	Kolektiboa
	

	
	
	
	Komanditarioa
	

	
	
	Kapitalista
	Sozietate mugatua
	

	
	
	
	Sozietate anonimoa
	

	
	
	Ekonomia sozialekoa
	Lan-sozietatea 
	Anonimoa
	

	
	
	
	
	Mugatua
	

	
	
	
	Kooperatiba
	





Banakako enpresa: 
Jabeak, ondasunak ekoizteko edo zerbitzuak eskaintzeko jardueran, bere ondare guztia arriskuan jartzen du; erantzukizun guztia bere gain hartu behar du, erantzukizun mugagabea. 
Enpresak ordaindu behar duen zerga: Pertsona Fisikoen Errentaren gaineko Zerga (PFEZ). 
Normalean, txikiak izaten dira.
Sozietate kolektiboa: 
Gorago aipatutako merkatarien oinordeko. 
Bazkideen ekarpena dirua edo lana izan daiteke.
Bazkide baten sarrerak edo irteerak ahobatezko erabakia izan behar du.
Ezaugarri nagusia erantzukizun mugagabea izatea da; horrek zera esan nahi du: dauden zor guztiak ordaintzeko enpresaren ondarea nahikoa  ez bada, bazkideek hartzekodunei beren ondare pertsonalarekin, era solidarioan —hau da, nahikoa da bazkide bakar baten ondarea izatea—, ordainduko diete. Erantzukizun mugagabe horren ondorioz, sozietate kolektiboa desagertzen ari den forma juridikoa da. 
Sozietatearen izenean, bazkide guztien, batzuen edo bakar baten izena ager daiteke, baina, guztiak ez badira agertzen, ondoren, «eta Konpainia» jarri behar da.
Sozietateak ordaindu behar duen zerga: Sozietateen gaineko Zerga edo Sozietate Zerga.
Sozietate komanditarioa: 
Era honetako sozietatean bi bazkide mota daude:
· Bazkide kolektiboak: sozietate kolektiboetan dituzten ezaugarri berak dituzte, hau da, sozietatearen kudeaketa, zuzendaritzaren ardura eta erantzukizun mugagabea. 
· Bazkide komanditarioak: hauen funtzioa kapitala ekartzea da eta etekinetan parte-hartzea. Ezin dute zuzendaritza- edo kudeaketa-lanik bete. Hauek duten erantzukizuna jarritako kapitalari dago mugatuta. Bazkide komanditarioa libre eskualdatu daiteke.
Bazkide-kopuru minimoa bi da, bat kolektiboa eta bestea komanditarioa.
Sozietateak ordaindu behar duen zerga: Sozietateen gaineko Zerga.
Erakunde hauen izen sozialean, bazkide kolektiboen izenak bakarrik ager daitezke. Sozietatearen izenean, bazkide guztien, batzuen edo bakar baten izena ager daiteke; baina, guztiak ez badira agertzen, ondoren «eta Konpainia» jarri behar da.
Badago egon beste formula bat: akzioen bidez eratutako sozietate komanditarioa. Horren ezaugarri batzuk honako hauek dira:
· [bookmark: _GoBack]Izen sozialean enpresa komanditarioa akzioen bidezkoa dela azalduko da: atzean «Ak. b. S. Kom.» jarri behar da.
· Sozietatearen gutxieneko kapitala 60.101,21 € da, akziotan banatuta.
Garai batean garrantzitsuak izan baziren ere, gaur egun, erantzukizun mugatutako sozietateek eta sozietate anonimoek ordezkatu dituzte.
Sozietate mugatua: 
· Enpresa eratzeko gutxieneko bazkide-kopurua 1 da eta, gehienez, 50. 
· Gutxieneko kapital soziala 3.005 € da. 
· Kapitala partizipaziotan dago banatuta; horien eskualdatzea ez da librea: gainerako bazkideek lehenespen-eskubidea dute. 
· Bazkideen erantzukizuna ezarritako kapitalak mugatzen du; hortaz, erantzukizun mugatua dute.
· Enpresaren izena edozein izan daiteke, baina izenaren atzean «S.M.» jarri behar da. 
· Sozietateak ordaindu behar duen zerga: Sozietateen gaineko Zerga.
· Gobernu-organoak bazkideen batzar nagusia eta administratzaileak dira:
· Bazkideen batzar nagusia: sozietatearen organo gorena da eta bertan bazkide guztiek hartzen dute parte. 
· Administratzaileak: bazkideak izan daitezke edo ez. Enpresaren kudeaketaz eta bazkideen batzar nagusiak hartutako erabakiak betearazteaz arduratzen dira. Horrez gain, enpresaren ordezkaritza legala dute.
Enpresa mota hau negozio-bolumen txikietan eta bazkide gutxirentzat da egokia.
Sozietate anonimoa: 
· Enpresa eratzeko gutxieneko bazkide kopurua 1 da.
· Gutxieneko kapital soziala 60.101,21 € da. 
· Kapitala akziotan dago banatuta; horien eskualdatzea librea da, merkatuak ezarritako prezioan, eta bazkideari dibidendua (akzio bakoitzari dagokion irabazi-zatia) kobratzeko eskubidea ematen dio.
· Bazkideek ezarritako kapitalarekiko erantzukizuna besterik ez dute, erantzukizun mugatua.
· Enpresaren izena edozein izan daiteke, baina izenaren atzean «S.A.» erantsi behar da.
· Sozietateak ordaindu behar duen zerga: Sozietateen gaineko Zerga.
· Gobernu-organoak akziodunen batzar nagusia, administratzaileak, administrazio-kontseilua eta kontu-auditoreak dira:
· Akziodunen batzar nagusia: sozietatearen organo gorena da. Bertan akziodunek hartzen dute parte enpresaren arazoak aztertu eta erabakiak hartzeko: estatutuak onartu, administratzaileak izendatu eta horiei kontuak eskatu, urteko kontuak aztertu eta onartu eta sozietatean egin beharreko aldaketak bideratu edota, hala erabakiz gero, hura  desegin. Akziodun bakoitzeko boto-eskubidea haren kapital-partaidetzaren araberakoa izan ohi da. 
· Administratzaileak eta administrazio-kontseilua: sozietatearen zuzendaritzaz eta kudeaketaz arduratzen dira. Partaideen izendapena batzar nagusiari dagokio. Izendatua izateko ez da ezinbestekoa akzioduna izatea. Administratzaileak hiru baino gehiago baldin badira, administrazio-kontseilua eratzen dute.
· Kontu-auditoreak: organo fiskalizatzaileak dira. Horien izendapena batzar nagusiari dagokio eta haren aurrean erantzun behar dute.
Sozietate laborala edo lan-sozietatea:
Kapitalaren % 51-k, gutxienez, langileen esku egon behar du.
Langile batek ezin du kapitalaren 1/3 baino gehiagoren jabea izan.
Sozietateak ordaindu behar duen zerga: Sozietateen gaineko Zerga, baina onura fiskalekin.
Bi sozietate laboral mota daude:
· Anonimoa: enpresaren izena edozein izan daiteke, baina izenaren atzean «S.A.L» erantsi behar da;  gainerakoan, goian aztertutako «S.A.» delakoaren ezaugarriak ditu.
· Mugatua: enpresaren izena edozein izan daiteke, baina izenaren atzean «S.M.L.» erantsi behar da; gainerakoan, goian aztertutako «S.M.» delakoaren ezaugarriak ditu.
Kooperatiba:
 Elkartearen probetxurako jarduera ekonomiko bat aurrera eramateko elkartzen den pertsona taldea da; helburu nagusia bazkideen interesak defendatzea da. 
Kooperatiba mota asko dago; adibidez:
· Kreditu-kooperatiba: kreditu-erakundeen jarduera du, bazkideen eta kanpokoen behar finantzarioak asetzeko sortua da.
· Kontsumo-kooperatiba: bazkideen beharrak asetzeko sortua da, bere burua ahal den kalitate eta prezio egokienean hornituz.
· Irakaskuntzako kooperatiba: bazkideei hezkuntza-zerbitzuak eskaintzeko sortua da.
· Etxebizitza-kooperatiba: hauen helburua bazkideek etxebizitzak lortzea da.
· Elkarlaneko kooperatiba: bezeroak lanpostuz hornitzeko sortua da, merkatuan salduko diren ondasun eta zerbitzuak ekoitziz.
Hemen aztertuko ditugunak elkarlaneko kooperatibak dira.
Kooperatibak autonomia-erkidegoek arautzen dituzte. Euskal Autonomia Erkidegoko (EAE) arauen arabera:
Kooperatiba sortzeko behar den gutxieneko bazkide-kopurua 3 da. 
Gutxieneko kapital soziala 3.005 € da. 
Kapital soziala aldakorra da.
Bazkide bakoitzari boto bat dagokio. 
Izen soziala librea da, baina «S. Koop.» adierazpena erantsi behar zaio.
Kooperatibak ordaindu behar duen zerga: Sozietateen gaineko Zerga, baina onura fiskalekin.
Pertsona fisikoak baldin badira kooperatibaren bazkideak, lehenengo mailako kooperatiba da; adibidez, Eroski, Euskadiko Kutxa. Izan daiteke bigarren mailako kooperatiba ere; hor bazkideak kooperatibak dira; adibidez, Mondragon Korporazioa (lehen, MCC).

Ariketak 
Zer alde dago enpresaburuaren eta kapitalistaren artean?
Banakako enpresaren kasuan, azaldu egiaztapen hauek zuzenak diren edo ez.
0. Enpresaburuak erabakiak inorekin kontsultatu gabe har ditzake.
0. Jardueran sortutako zorrak enpresaburuak ordaindu behar ditu bere ondarearekin.
0. Finantzatzeko arazoak ditu.
Idatzi banakako enpresariari buruzko zure iritzia.
Defini ezazu  «erantzukizun mugatua» zer den honako hitz hauek erabiliz: enpresaren ondarea, zorrak, ondare pertsonala.
Azaldu zer esan nahi dugun «era solidarioan» diogunean.
Ainarak  eta Martinek enpresa kolektibo bat sortu dute; zer izen jar diezaiokete?
Zer enpresa mota ezagutzen duzu erantzukizun mugatuarekin? Eta erantzukizun mugagabearekin?
Azaldu «ustiapen-zikloa» kontzeptua.
Enpresa bat jarriko bazenu, zer aukeratuko zenuke, erantzukizun mugatua ala mugagabea? Zergatik?
Enpresaren zorrei aurre egiteko galtzen dena ezarritako diru-kopurua bakarrik bada,  erantzukizuna …………………….. dela esaten dugu.
Bete ezazu koadro hau:
	Forma juridikoa
	Erantzukizuna
	Gutxieneko kapitala
	Gutxieneko bazkide kopurua
	Izena
	Zerga

	Banakako enpresa
	
	
	
	
	

	Ez ahaztekoak:



	Sozietate kolektiboa
	
	
	
	
	

	Ez ahaztekoak:



	Sozietate komanditarioa
	
	
	
	
	

	Ez ahaztekoak:



	Sozietate anonimoa
	
	
	
	
	

	Ez ahaztekoak:



	Sozietate mugatua
	
	
	
	
	

	Ez ahaztekoak:



	Sozietate anonimo laborala
	
	
	
	
	

	Ez ahaztekoak:



	Sozietate mugatu laborala
	
	
	
	
	

	Ez ahaztekoak:



	Kooperatiba 
	
	
	
	
	

	Ez ahaztekoak:




Ariketen erantzunak
1. Enpresaburua: enpresa kudeatzen duena.
Kapitalista: diruaren ekarpena egin duena.
1.      
2. Zuzena da; bera da erabakiak hartzen dituena.
2. Zuzena da; enpresak zorrak pilatu baldin baditu eta zorrak ordaintzeko nahikoa ondarerik ez badago, enpresaburuaren ondarea erabiliko da zor horiek ordaintzeko.
2. Zuzena da; enpresan inbertsio berriak egiteko kanpoko finantzaketa-iturriak soilik erabil ditzake; hau da, zorpetu egin behar du, maileguak eskatu behar ditu,  eta horrek arrisku batzuk dakartza.    
1. Enpresaren jarduera ekonomikoa bukatzean, enpresak zorrak baldin baditu, eta, horiek ordaintzeko, enpresaren ondarearekin nahikoa ez delako  enpresaburuaren ondarearekin ordaintzen badira, erantzukizuna mugagabea dela esaten da.
1. Erantzukizun mugagabearen barruan, bazkide bakar baten ondarearekin enpresak eragin dituen zorrak ordaintzea.
1. “Ainara eta Martin”, “Ainara eta Konpainia”, “Martin eta Konpainia”
1. Erantzukizun mugatuarekin: sozietate anonimoak, sozietate mugatuak, lan-sozietate anonimoak, lan-sozietate mugatuak eta kooperatibak.
Erantzukizun mugagabearekin, banakako enpresa eta sozietate pertsonalistak, hau da, sozietate kolektiboak eta sozietate komanditarioak.
1. Ustiapen-zikloa lehengaiak biltegiratzen direnetik enpresak kobratzen duen arteko denboraldia da. Honako fase hauek ditu: lehengaiak biltegiratu (bigarren sektoreko enpresa bada), produzitu (bigarren sektoreko enpresa bada), produktu bukatuak saldu eta kobratu.
1. Mugatua; zerbait galdu behar badut, egindako ekarpena bakarrik izango delako.
1. Mugatua
     


1. 
	Forma juridikoa
	Erantzukizuna
	Gutxieneko kapitala
	Gutxieneko bazkide- kopurua
	Izena
	Zerga

	Banakako enpresa
	Mugagabea 
	
	Ez  dago bazkiderik
	Nahi  duena
	PFEZ

	

	Sozietate kolektiboa
	Mugagabea 
	
	
	Ikus behekoa
	Sozietateen gaineko Zerga

	Izenean bazkide guztien izenak azaldu behar dute; bestela,  «eta Konpainia» idatzi behar da azaltzen den izenaren atzean.


	Sozietate komanditarioa
	Ikus behekoa
	Ikus behekoa
	2
	Bazkide kolektibo guztiena
	Sozietateen gaineko Zerga

	Bi bazkide mota daude: kolektiboak eta komanditarioak. Bazkide kolektiboen erantzukizuna mugagabea da, eta, komanditarioena, mugatua.

	Sozietate anonimoa
	Mugatua 
	60.121 €
	1
	Izenaren  atzean «S.A.»
	Sozietateen gaineko Zerga

	Kapitala akziotan zatituta dago; horien eskualdatzea librea da, eta dibidendua kobratzeko eskubidea ematen dute.

	Sozietate mugatua
	Mugatua 
	3.005 €
	1
	Izenaren  atzean “ S.M.”
	Sozietateen gaineko Zerga

	Kapitala partizipaziotan zatituta dago; horien eskualdatzea ez da librea, bazkideek lehenespen-eskubidea dute. 

	Sozietate anonimo laborala
	
Mugatua 
	60.121 €
	
	Izenaren  atzean «S.A.L.»
	Sozietateen gaineko Zerga, onura fiskalekin

	Kapitalaren % 51-k langileen esku egon behar du eta inork ezin du kapitalaren 1/3-a baino gehiago eduki .

	Sozietate mugatu laborala
	Mugatua
	3.005 €
	
	Izenaren  atzean «S.M.L.»
	Sozietateen gaineko Zerga, onura fiskalekin

	Kapitalaren % 51-k langileen esku egon behar du eta inork ezin du kapitalaren 1/3-a baino gehiago eduki.


	Kooperatiba 
	Mugatua 
	3.005 €
	3
	Izenaren  atzean «S.Koop.» 
	Sozietateen gaineko Zerga, onura fiskalekin

	Kapital soziala aldakorra da eta bazkide batek boto bat eman dezake, edozein  dela ere bazkideak egindako ekarpena.






lehengaiak eskuratu


produzitu edo 
ekoitzi


produktu bukatuak saldu


kobratu

